
ӨЗГӨНДҮК БААТЫРЛАР УЛУУ АТА МЕКЕНДИК СОГУШ ЖЫЛДАРЫНДА
Аннотация
Бул макалада Улуу Ата Мекендик согуш жылдарында (1941-1945) өлбөс, өчпөс из калтырган, күлмүңдөгөн өз өмүрүн, Ата Мекен үчүн жанын берген инсандарды унутта калбоо иретинде алардын эрдиги келечек муундар үчүн өрнөк болуу үчүн изилденди. Ар бир муун алардын каармандыгын эсинде сактап, эрдиктин, туруктуулуктун жана мекенчилдиктин үлгүсүн алып жүрүүгө тийиш. Улуу Ата Мекендик согуш мезгилинде Кыргызстандык жоокерлер да лбөс эрдиктерин жасашканы маалым. Алсак, Улуу казатка Кыргызстандык 365 миңден ашуун тагыраагы ар бир төртүнчү жаран согушка тартылган.  Мырзалар согушка фронтко чакырылса, аялдар, жаш, өспүрүмдөр, кары-картаңдар, оорукчандар тылда “Баары фронт үчүн” дешип күжүрмөн эмгек жасашкан. Ошондой эле  Өзгөн районунан да жоокерлер согушка барышып жасаган эрдиктери үчүн, Советтер Союзунун Баатыры жана башка бир нече ордендердин ээси менен сыйланышкан.

Аннотация
В статье рассматривается мужество тех, кто оставил бессмертный, неизгладимый след в годы Великой Отечественной войны (1941-1945), кто отдал свою жизнь за Родину, чтобы их не забыли. Их храбрость служит примером для будущих поколений. Каждое поколение должно помнить их героизм и нести дальше пример мужества, стойкости и патриотизма. Известно, что в годы Великой Отечественной войны воины-киргизы также совершили невероятные подвиги. Например, в Великой Отечественной войне участвовало более 365 тысяч граждан Кыргызстана, а точнее, каждый четвертый житель страны.  В то время как мужчин призывали на передовую, женщины, молодежь, подростки, старики и больные усердно трудились в тылу, приговаривая: «Все для фронта». За проявленную отвагу на войне воины Узгенского района были также удостоены звания Героя Советского Союза и награждены рядом других орденов.

	
Abstract
The article deals with the courage of those who left an immortal, indelible mark during the Great Patriotic War (1941-1945), who gave their lives for the Motherland so that they would not be forgotten. Their bravery serves as an example for future generations. Each generation should remember their heroism and carry on the example of courage, fortitude and patriotism. It is known that during the Great Patriotic War Kyrgyz soldiers also performed incredible feats. For example, more than 365 thousand citizens of Kyrgyzstan participated in the Great Patriotic War, to be more precise, every fourth resident of the country.  While men were drafted to the front line, women, youth, teenagers, the elderly and the sick worked hard in the rear, saying: "Everything for the front". For their bravery in the war, the soldiers of Uzgen district were also awarded the title of Hero of the Soviet Union and a number of other orders.

Киришүү
Улуу Ата Мекендик согуш – адамзат тарыхындагы эң чоң жана эң катаал согуштардын бири болуп саналат. Согуштан кийин дүйнө жүзү кайра курулуп, көптөгөн өлкөлөрдүн тарыхында чоң өзгөрүүлөргө алып келди. Германиянын талкаланып, Европанын кайра бөлүштүрүлүшү согуштун аягындагы маанилүү окуялардын бири болгон. Согуш мезгилинде Кыргызстандыктардын, анын ичинде Өзгөн районунун баатырларынын эрдиги, күрөшү жана каармандыгы тарыхта өчпөс из калтырды. Алар фронтто жана тылда жасаган эрдиктери менен тарых бетине алтын тамгалар менен жазылышты. Согуштун ар тараптуу оор турмушун башынан өткөргөн жоокерлердин, ошондой эле тылдагы тургундардын эрдиги жана сабырдуулугу өлкөнүн келечеги үчүн чоң салым болуп калды. Ошентип, Улуу Ата Мекендик согуштун тарыхы – каармандыктын, кыйынчылыктардын жана жеңиштин тарыхы болуп, ага Кыргызстандын да баатырлары өзүнүн өзгөчө ордун калтырган. Келечек муун өкүлдөрү үчүн ушул баатырлардын эрдигин унутпай, аларды урматтоо, өлкө үчүн жасалган алардын эмгегин баалоо абдан маанилүү. Жаштар ушундай сабактардан үйрөнүп, коомго болгон жоопкерчилик жана мекенди сүйүү сезимин өнүктүрүп, мамлекеттин өсүшүнө өз салымдарын кошушу керек. Улуу Ата Мекендик согушта жоокерлер жана тылдагы адамдар өз мекенин коргоо үчүн канчалык баатырчылык менен күрөшсө, келечек муун да ошол эрдиктерин улантып, элибиздин тарыхын унутпастан, аны кийинки муундарга жеткирүүгө тийиш.

